
			Todo o que doe

			III Premio Pinto e Maragota

			A todas aquelas que non puideron vivir 
o seu amor libremente

		

	
		
			Redimín a miña carne, inmoleina no sagrado
bebedizo da poesía
e laveime nas súas augas de herbas perfumadas.

			Orietta Lozano

		

	
		
			
Nós –nosoutras–,
en por xunto, somos un campo minado
de frustracións.

		

	
		
			Construín con cada verso

			unha soidade maior.

			Escollín a dor como memoria

			para non deixarte ir

			de todo.

		

	
		
			No noso mundo de sombras

			habitan outras proscritas

			coma nós.

			Nada nos delata, pero

			temos o don de saber recoñecernos

			detrás dese sorriso que pintamos

			para os demais.

		

	
		
			Xogas coa profundidade de campo.

			Esvaes todo o superfluo

			e teimas en atrapar coa túa lente 

			o meu ollar perdido.

			Sabes mellor ca min onde me atopo,

			por que derregas camiño,

			en que silencios soborda o pensamento

			cando me perdo.

			—Mírame –insistes, coma se puideses

			chegar ata o corazón polos ollos–.

			E eu, que só me fago visible

			cando ti me miras,

			reaparezo.

		

	
		
			Hai paxaros que nacen e morren

			dentro dunha gaiola

			sen que as súas ás ensaiasen

			xamais a vertixe do voo.

			E cantan.

			E parecen felices.

		

	
		
			Ti es ave migratoria que voas ao sur

			cada setembro e eu, coas ás afeitas á friaxe

			e ao graínzo,

			desafío a crueza dos invernos

			coa boca rebordada de promesas

			que non han prosperar,

			coa certeza de que a plenitude

			sempre é máis breve que o corazón.

			Sempre.

		

	
		
			Algo quedará, despois de todo,

			para que esculpan as mans

			unha cántara onde saciar a sede

			despois,

			cando un deserto de salitre se estenda

			fronte ao mar que tanto amamos

			e enleado nas ondas se dilúa

			o barro que fomos.

			Algo quedará,

			porque todo o que doe deixa sinal.

		

	
		
			A sutil anuencia do teu rostro

			á caricia invisible da brisa

			pésame no corazón.

			Os meus dedos xamais puideron

